
	БОР, БОР БОЛЖМОР

	 

	“Гэгээрлийн Яамны хэвлэл” Улаанбаатар хотноо 1967 онд эрхлэн хэвлүүлсэн номыг 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Миний бие 1965 онд Улан-Үд хотноо эрдэм шинжилгээний хүрээлэнгийн бичмэлийн санд ажиллаж билээ. Энэ номын сан нь монголын уран зохиол, аман зохиолын холбогдол бүхий материал хэрэглэгдэхүүнээр ихээхэн баян юм.

	Тэрхүү хувьсгалт утга зохиолын анхны төлөөлөгчдийн нэг С. Буяннэмэхийн «Багачуудын баясгалант бичиг» түүврийн гар эхийг олж үзэж билээ. Буриадын эрдмийн хүрээлэнгийн захиалгаар 1927 онд бичсэн байх бөгөөд 1931 онд хэвлэхээр бэлтгэж байжээ. Гэвч өдий болтол С. Буяннэмэхийн бичсэн хүүхдийн зохиолын анхны түүвэр эх хэлнээ хэвлэгдэж төрөлх ард түмнийхээ хүртээл болж чадсангүй, эрдмийн хүрээлэнгийн их санд 40-өөд жилийн турш нандигнан хадгалагджээ.

	Үүний хүчээр манай хүүхдүүд өөрсдийгөө төрүүлж, хүмүүжүүлсэн ахмад үеийн шилдэг бүтээлүүдтэй нэхэн танилцах завшааныг олж байна.

	С. Буяннэмэх зохиолуудаа их төлөв хуучин зохиолын найрлагаар аман зохиолын маягаар бичдэг байсан нь бас сонирхолтой.

	Эдгээр өгүүллэгүүд нь байгалийн элдэв үзэгдэл, байгаль хүн хоёрын харьцаа, хүнлэг зан чанарын тухай танин мэдүүлэх хүмүүжлийн ач холбогдол бүхий болно.

	 

	С. Лувсанвандан


БОР БОР БОЛЖМОР

	 

	Тэр нэгэн өдөр сургуулийн чөлөө тавихад ах дүү хоёр Сэлэнгэ мөрний хөвөөгөөр сэлгүүцэн наадаж явсаар нэгэн төгөл модны захад дөрвөлжин хар чулуу байхыг үзэж ах нь хэлэв.

	— Дүү минь хоёулаа энд жаахан сууж амаръя гэхэд дүү нь ахынхаа үгийг дуртайяа зөвшөөрч хоёулаа суув.

	— Дүү минь чи, түүнийг хараач тээр тэнд завин дээр хоёр хүн суугаад, тунгалаг сайхан усны дунд ийш, тийш хэлбэлзэн, дайвалзан цэнгэлдэн явах нь үнэхээр сайхан бус буюу гэхэд ахын үгийг тосож аваад дүү нь ийн хэлэв.

	— Үнэхээр сайхан байна. Та бид хоёр төгөл модны дэргэд суугаад уудам дэлхийн саруул тунгалгийг харж байгаатай адил байна гэхчлэн ах дүү хоёр ингэж энэ тэрийг ярилцаж суух сацуу хоёр бяцхан болжмор нисэн ирж хажуугийн модноо суугаад жийг жийг гэж жиргэж гэнэ.

	Дүү нь тэднийг оч мэт хоёр нүдээ гялалзуулан ширтсэнээ өт мэт хөөрхөн хуруугаараа зааж «Тшш- шш» гэсэн дуу гарган:

	— Ах аа, ах аа! Тэр бяцхан болжморыг хараач гэхэд ах нь сэтгэл баясан дүүгийн зүг харвал хоёр бяцхан бялзуухай хошуу холбон жийг, жийг гэх нь ах дүү хоёрын тухай үг хэлэлцэж буй мэтийг үзээд:

	— Дүү минь, битгий дуугар. Хоёр бялзуухай бидний тухай хэлэлцэж байгаа бололтой.

	— Тэд та бидний адил төрсөн байтал манийг юунд хэлэлцэх билээ? Харин тэдэнтэй наадах уу? хоёул гэж, дүүгээ асуухад нь:

	— Бяцхан бялзуухай биднийг жигших болно гэж ах нь хариулав.

	— Яалаа гэж биднийг жигших вэ? Тэдний бие бага тул биднийг том хэмээн жигшихгүй юу?

	— Бид мөн л бага байхад юунд том гэх билээ гэхэд ах нь дуугарсангүй.

	Дүү нь бяцхан гараа болжморын зүг тосож нөхөд минь! Нааш ирцгээ! Бидэнтэй тоглооч гэж хэлэхэд нь:

	— Үгүй, бид та нартай тоглохгүй гэж болжмор хариу өчив.

	— Юунд бидэнтэй наадахыг үл хүснэ вэ? гэж хүүг асуухад:

	— Та нарын бие том, бид өчүүхэн тул үл тэнцэнэ гэж болжмор хариулав.

	— Бидний бие бас бяцхан байтал та нар юунд том гэж бодно вэ? Бид бас та нарыг шоглохгүй тоглож чадна гэж хүүг хэлэхэд хоёр болжмор ихэд инээлдэн байж,

	— Тийм бол чи энэ модны мөчир дээр гарч ирээд наад л даа гэв.

	Бяцхан хүү сайх үгийг сонсоод ихэд баярлаж босон харайгаад гүйж одов. Модонд хүрч, чадан ядан мөчирт гарахаар авиран оролдоход хоёр болжмор ихэд инээлдэж гэнэ. Хүү бүр ядаад:

	— Нөхөд минь та нар намайг өөрсдөө, аваачин наадахгүй юу? гэж хашхирчээ. Тэгэхэд нь бялзуухайнууд:

	— Чи яагаад байна вэ? гэхэд:

	— Миний бие хүнд тул модны мөчир даахгүй байна гэж хүүг хэлэхэд:

	— Чиний биеийг том гэж хэлэхэд чи өөрөө итгэхгүй байсан шүү дээ. Одоо том байна уу, бага байна уу? гэж хэлэх үгийг сонсоод ихэд ичжээ.

	Түүнээс хойш бялзуухайтай тоглох гэж мод чулуу өөд авирах нь буруу юм байна гэж мэдсэн юм гэнэ билээ.


САЙН ХҮҮ

	 

	Манай айлын нэг хүү төрөлхийн цэцэн сэргэлэнгийн дээр ааш зан маш эелдэг тул түүнийг муушаах хүн нэг ч үгүй. Хүүгийн нэрийг Баясгалант гэнэ. Нэг өдөр Баясгалантыг сургуульдаа ирэхэд үерхдэг хүүхэд нь угтан очиж:

	— Бэхний савыг чинь хагалчихсан гэж хэлэхэд:

	— Зүгээр, зүгээр шил шаазангаар хийсэн байтугай төмрөөр үйлдсэн сав ч эвдэрдэг юм гэв. Сэтгэл зовсон нөхөр тэсгэлгүй баярлажээ. Сургуулиасаа буцаж явахдаа заалгасан номоо бодсоор доош харж явтал урдаас нь нэгэн хүн гэнэт гарч ирээд унатал мөргөж орхижээ. Хүү босож ирээд инээмсэглэн байж,

	— Эрхэм ах та ослыг хэлтрүүлнэ үү? Би үзсэнгүй, таныг дайрав гэхэд нөгөө хүн баахан зовж:

	— Гэмгүй, гэмгүй. Би чамайг дайрснаас биш, чи намайг дайраагүй шүү гэж өчив. Тэгээд хоёулаа танилцаж нэр усаа мэдэлцээд салж явав.

	Бас нэг өдөр үл таних хүн тэднийд ирж энэ газар хүн танихгүй учир ганц хонохыг зөвшөөрнө үү гэж хүсэхэд хүүгийн эх, эцэг тааламж муутай байв. Баясгалант хүү яаран босож цай, хоол хийж дайлаад, тавлаг ор засаж тохитой амруулжээ. 

	Маргааш нь эрсэн сурсан бүх газрыг нь нэгд нэггүй тодорхой зааж өгөөд үджээ. Тэр хүн туйлаас баярлаж орсон гарсан газартаа уулзаж, дайралдсан бүхэндээ магтан ерөөж явжээ.

	Баясгалант хүү ямагт эелдэг зөөлөн хандаж, ямагт өөрийн биеийг дорогш татаж, бусдыг өргөмжлөн хүндэтгэнэ. Бас зовсон зүдэрсэн, гачигдаж ядарсан хүн бүхэнд тус хүргэх дуртай. Хүнийг хүндлэх эрдэмтэй хүүг хол ойр, хөгшин залуугүй шагшин магтана. Түүний нэр алдар холхи газар дуурьсагджээ. Ойр хавийн хүүхдүүд түүнийг дуурайх болжээ.

	Хүүхдүүд түүнтэй нөхөрлөхийг ихэд хичээнэ. Хүү өөрийгөө өргөмжлөх, нэр алдарт тун дургүй бөгөөд өөрийгөө даруу авч явдаг тул хүмүүс түүнийг ихэд бишрэн хүндэлнэ. Тэг тэгсээр хүүг танихгүй мэдэхгүй хүн үгүй болжээ. Түүний үгийг сайшаан дэмжихгүй хүн нэг ч гарахгүй болжээ.

	Хоёр хүн хэрэлдэж байхад тэр ирээд нэг үг хэлэхэд эвлээд зогсохгүй, инээгээд сална. Хурал цуглаанд товч үг хэлэхэд тэмцэх маргаан зогсож хэрэг явдал доороо бүтнэ. Ингэж олон нийтээр явсан замаар эрхбиш явж, заасан үйлийг эрхбиш үйлдэж үнэхээр эелдэг эвлэлийн эрдмээр нийтийг хөгжүүлэн удирдсан онц их эрдэмтэй хүн болжээ.

	Монголын хуучны цэцэн үгэнд

	 

	Зан сайтай хүнд нөхөр хань олон

	Замаг сайтай усанд

	Загас жараахай олон 

	 

	гэхчлэн гайхамшигт жишээг үзүүлжээ.


ТОНШУУЛ ДОКТОР

	 

	Нэгэн их ууланд юм гэнэ. Нэг өдөр алаг шаазгай илэн халин ниссээр нарсан модны мөчирт бууж суух завсраа орчлон ертөнцийн явдлыг тоочин шаг, шаг шагшин байжээ. Гэнэт суусан модонд нь түг, түг гэх чимээ гарахад их л цочиж доош харвал нэгэн харавтар бөгөөд алаг биетэй маш үзэсгэлэн төгс шувуу модны хальснаас тэврээд зав чөлөөгүй тоншиж байна гэнэ.

	Мэргэн дүү минь чи юуны учир ийнхүү модыг тийм идэвхтэй тоншдог билээ? гэж шаазгай асуув.

	Би бол бага наснаас эмч докторын эрдэм сурсан тул олон ургамлын аймагт тусыг үйлдэж тэднийг сүйтгэн устгадаг өт хорхой тэргүүтнийг арилгаж, өвчин эмгэгийг эдгээж явдаг гэж тоншуул хариулав. Түүний үгийг сонссон шаазгай:

	Юутай эрхэм эрдэмтэй вэ? Манай жигүүртний аймгийн дотор ийм сайн эмч байдгийг би огт мэдсэнгүй. Харин мэргэн дүү та ийм эрдмийг сурсан нь бас ч гайхамшигтай байна. Танаас өөр эмчийн эрдэмтэй шувууд бас байна уу?

	Манай тоншуулын аймаг цөм эмч билээ гэж алаг тоншуул ажиггүй өчив.

	Таны гэр өргөө хаана байдаг бол? Хэрэв мэдвэл хожим эрж ирэхэд амарсан гэж шаазгай бишрэнгүй өгүүлэхэд тоншуул:

	— Бид хэзээ боловч нарс, майлс модон ойд оршин суудаг тул энд ирвэл даруй олно гэв. Шаазгай:

	— Та чухам ямар ямар өвчнийг анагааж чадах вэ? гэхэд:

	— Би бол ямар ч өвчнийг цөмийг анагааж чадна гэжээ. Тэндээс учирсан хоёр шувуу зүг зүгт салан нисэж оджээ.

	Тэндээс уран билигт шаазгай хөх цэнхэр огторгуйд хөвөн хөөрөн нисэж дөрвөн зүг, найман зовхист уужим тэнүүн орчлонг тольдож, унд хоолоо бэдрэн явжээ. Гэнэт баруун хойд этгээдэд маш олон элээ хэрээ, шаазгай, хэсэг хэсгээр, бүлэг бүлгээр дээш нисэж, доош буун зарим нь шүүрдэн, зарим нь булаалдан ахуйг харж тэнд мах гарсан байх гэж яаран мэгдэн хүрч очив. Үнэхээр үхсэн адууны сэгэн дээр эргэлдэж байгаа ажээ. Эл байдлыг үзэж сайх шаазгай тэсгэлгүй баярлан яаран шамдан орж гэдсээ цадтал иджээ. Тэндээс дэргэдэх нэгэн дов дээр суугаад сүүлээ хөдөлгөж шагшин байтал нэгэн хэрээ ирж хажууд нь суугаад ийн хэлэв.

	— Шаазгай дүү сонин юу байна? гэхэд мань шаазгай угтан авч:

	— Би саяхан нэг сонин хэрэг сонссон тул чамд хэлж өгье. Өмнөд уулын шугуйд зугаацахаар хүрвэл нэгэн гоёмсог шувуу сууж мод тогшин байна. Түүнээс овог нэрийг асуувал тоншуул доктор хэмээх бөгөөд ямар ч өвчнийг эдгээж чадна гэнэ. Энэ бол манай жигүүртний доторх сонин хэрэг бус уу? гэхэд хэрээ яаран:

	— Тэр юутай сайн хэрэг билээ. Элээ ахын дүү өвдөөд үхэх гэж байна. Та бид хоёулаа очиж эл учрыг хэлбэл ямар вэ? гэв. Шаазгай даруй зөвшөөрч элээ авгайнд очихоор оджээ. Элээгийнд хүрээд эл учраа сонсгоход ихэд баярлан гурвуул нийлж тоншуул докторыг залахаар нарсан ойд хүрэлцэн иржээ. Тоншуул модоо дэлдсээр байна гэнэ. Шаазгай урагш давшиж түүнийг залахаар ирсэн хамаг учрыг өчихөд тэр лав өтсөн байх, би очвол эрхбиш эдгээнэ гэж боджээ. Тэндээс дөрвүүл нисэж тоншуул доктор элээгийнд буужээ. Элээгийн дүү тун зовуурьтай ёолон уйлан хэвтэнэ. Тоншуул эмч дэргэд нь очиж эргэн тойрон нэгэн зэрэг үзээд:

	— Энэ элээ өчигдөр юу идсэн бэ? гэж асуув. Нэгэн үхдэлийн ялзарсан махнаас идсэн юм сан гэж эх элээ хариулав.

	— За түүнээс болсон байна. Би санавал гэдэс дотор нь маш олон өт бий мэт тул эрхбиш гэдсийг нь хагалж, ариутгал хийвэл зохих байна. Тэгэхгүй бол даруй үхнэ гэж хэлэхэд хэрээ түүний гэдсийг хагалахад үхэхгүй гэж үү? гэж асуув.

	— Гэмгүй, гэмгүй, үхвэл би даана гэж тоншуул шийдвэртэй хэлэхэд элээ өөрөө мэд дээ гэж зөвшөөрөв. Тоншуул ган зэс мэт хурц хошуугаараа элээний гэдсийг нэвт шувт хатгаж тэмтрэн үзэхэд элэг уушги нь дайралдав. Эмч өт байх гэж тас тоншоод цадтал идэж орхив. Сая хурц хошуугаа сурамгай сугалж

	— Өтийг цэвэрлэж гүйцлээ. Удахгүй эдгэнэ. Би явъя даа гээд өндийтөл;

	— Эдгэсэн цагт нь явуулна гэж элээ, хэрээ шавдан шаардахад тоншуул арга буюу хүлээх болов. Нэгэн бүтэн өдөр хүлээхэд эдгэрч тэнхрэх байтугай үхэж үнэр оров. Цөм тоншуулыг ширүүн харцаар ширтэхэд сайх эмч сандарч хөлс нь асгарав. Улмаар хэрээ ихэд хилэгнэн энэ муу тоншуул бидний эмч доктор гэж хуурмагаар мэхэлж сайн нөхрийг минь алсан, барьж цээрлэл үзүүлэх хэрэгтэй гэж хашхирав. Элээ мөн багтран уурлаж тоншуулыг шүүрэн аваад эгшин зуур идэж орхив гэнэ.

	 


НАРС УЛИАСНЫ НАЙРАМДАЛ

	 

	Нэг их ой хөвчөөр бүрхэгдсэн өндөр уул байжээ. Энэ их ойд хөгшин залуу, бүдүүн нарийн мод, хус, улиас, нарс, майлс, уд, бургаснаас тэргүүлэн зүйл зүйлийн мод цөм бүрэн ажээ. Зуны долоон сард цэцэг навч, соёо салаа дэлгэрээд салхины аясаар найган ганхах нь гоолиг нуруутай охид хөвүүдийн хөдөлгөөнөөс юуны өөр.

	Өвс ногооны анхилуун сайхан үнэр хүн амьтны санал хүслийг булаамаар. Сэрүүн салхи сэвэлзэхэд шуугих чимээ авиа тодхон. Хус, улиастай шивнэн, ярилцан, уд бургаастай инээн баясах мэт санагдана. Ой хөвчийн гүнд огтлон гарсан цуваа замын хоёр этгээдэд зулзаган нарс, улиас хоёр зэрэгцэн ургаж нарийн болборойхон навч мөчрөө салхины аясаар хөдөлгөж, нарны дулаан илч, усны чийгийг шүтэж их баяр баясгалантай амьдарна.

	Аливаа амьтны үр төлийн адил зулзаган хоёр мод харилцан наадахыг ямагт хүснэ. Нэг өдөр нарсны зулзага ийн хэлжээ.

	— Улиас дүү минь ирж ахтайгаа уралдан тоглохгүй юу?

	— За, за гэж зөвшөөрч урагш одох гэж хэчнээн тэмүүлэн зүтгэвч үл хөдөлнө.

	— Нарс минь ээ! Би тандаа очихыг хэчнээн оролдовч хөдөлж үл чадна. Та наашаа ирж наадвал болох сон болов уу? гэжээ.

	— Тэр ч бололгүй яах вэ гэж нарс хариулаад явах гэтэл байраасаа нэг ч алхам хөдөлж чадсангүй. Нарс улиас хоёр алхам ч хөдөлж чадах аргагүй учир шалтгааныг ахмадуудаас асуужээ.

	— Ай бид ургамлын аймаг ямар нэг газар төрвөл тэр газраас үхтэл үл хөдлөх жамтай болно гэж хөгшин нарс хариулав. Бусад амьтан аль боловч цөм дуртай газраа гүйлдэн зугаацан явж чадна. Бид бол хэзээ ямагт хөдөлж үл чадах нь ямар муу заяатай төрсөн бэ? гэж зулзаган хоёр мод нэгэн зэргээр гасалж гэнэ. Тэгээд бид энэ насандаа эрхбиш учралдаж гар гараасаа хөтлөлцөн нэгэн хамт явна гэж хатуу зоригийг барьжээ.

	Тэр үйл явдлаас хойш хэдэн жил өнгөрсний дараа зулзага байсан модод бүдүүн сүрлэг модод болоод дээгүүр нь навч мөчир нийлж, доогуур үндэс язгуур холбогдон маш бат ургасан нь алсаас харахад их хаалга мэт, ойроос үзэхэд нэг их гэр мэт болжээ.

	 


ХОЁР НАЙЗ

	 

	Хөдөө айлын сэргэлэн хүү байжээ. Хүү дөнгөж таван настай мөртөө маш ухаалаг. Нэг өдөр үеийн нөхөртэйгөө наадаж явсаар хот айлаас зүүн тийш оршид их хадны дэргэд хүрчээ. Хоёр найз наадан байтал нар нэгэнт хэлбийх дөхжээ. Ээж, аав, эгч, ах нар нь хөвүүдээ эрэн зүг, зүгт сандран гүйлдэв. Бяцхан хоёр хүү сая тоглохоо больж харихыг завдав. Гэнэт хадны араас нэг том чоно өнгийсөөр гарч ирээд амаа ангалзуулан бяцхан хөвүүдийг үзмэгц тэдний зүг гэтэж гэнэ. Гэтэл томхон нэг нь түүнийг үзээд их л айн сандарч бархиран уйлж зугтан одов.

	Харин балчир бага нь ганцаар хоцорч зугтах аргагүй болов. Зугтаж болохгүйг мэдэж ийш тийш самбаачлан харвал хажууд нь нэгэн бургас хэвтэнэ гэнэ. Балчир хүү түүнийг шүүрэн авмагц өмссөн цамцаа тайлж үзүүрт нь өлгөөд зүүн гартаа атгаж дээш өргөж баруун гарын бяцхан нударгаа зангидан хоёр хөлөө бэхлэн зогсож амаа ангайлгаж шүдээ ярзайлгаад сүр бадруулан зогсов.

	Тэрхүү чоно энэ байдлыг үзээд шууд ирж барихыг баахан сэжиглэж ангайсан амаа хамхиж хоёр нүдээ бүлтийлгэн харж гайхсан мэт болон ширтэж байв. Тийнхүү хэн хэндээ халдаж ядсан байдал гаргаж байх чөлөө завсар нөгөө хүүгийн уйлах чимээгээр эцэг эх нь хүүгээ олж аваад тэндээс бэдрэн явсаар эрэлхэг бяцхан хүүг олжээ. Араатны аманд тулгарсан хүүгээ аав, ээж нь аварч харчуул чоныг хөөж авлажээ.

	 


БАЛЧИР ЖААЛ

	 

	Нэг өдөр жаал хүү эхийн хамт гэртээ сууж байтал гаднаас илд зүүсэн, хутга бүсэндээ хавчуулсан, догшин дүртэй хоёр дээрэмчин гэнэт орж ирэв. Догшин ширүүн нүдээр ийш тийш хялав, цалав харж үүдний хоёр талд зогсоход эх нь айн сандарч, дагжин чичирч үг дуугүй гөлрөн зогсож байв. Харин бага балчир жаал айсан шинж огтгүй.

	— Эрхэм хүндэт авгай нар аа! Хоймор тухлан сууж цай цайлцгаа гэж уриад ая тавьж цай хийхээр тулган дээрээс домботой цай авах гэж дааж ядна. Хулгайч нарт хүүгийн эелдэг зан ихэд таалагдаж бас ихэд ундаассан учир цай уу гэх нь тун аятайхан санагджээ.

	Домботой цайг өөрсдөө аваад хоймор нь гарч суув гэнэ.

	Цангасан хулгайч нар аяга тавилгүй хүд хүд хийтэл залгилсаар хоёр домбо цайг эгшин зуур шавхаж орхив. Балчир хүүгийн эх мөн л хөдөлгөөнгүй мэлрэн зогсоход:

	— Бид зам явагч их вангууд билээ. Одоо замын хүнс барагдсан тул мөнгө байвал бага сага зээл өгч тэтгэгтүн! гэж хоёр хулгайч ам булаалдан хэлэхэд эх нь дуу гарч чадалгүй зогсож байтал балчир хүү:

	— За эрхмүүд минь! гэж зөвшөөрөөд авдар саваа онгичиж алт мөнгөн хэрэглэлийн зүйлийг цөмийг гаргаж тавив. Дээрэмчид өгөөмөр хүүд тэсгэлгүй баярлан ил гаргасан бүхнийг нь цөлбөн авч гараад авсан юмаа хийх газар олж ядаж байхыг ажигласан хүү том гэгчийн шуудай авч өгчээ. Дээрэмчний нэг нь магтах зуур нөгөө нь олзныхоо юмыг цөмийг шуудайлж амжаад бас цааш өлөв долов гэх нь харагдав. Тэр үед жаал хүүгийн эх нь хүүдээ уур нь хүрч тэсэж ядан байв.

	Дээрэмчид өөр авах юм олдоогүй учир шуудайлсан юмаа үүрч хөдлөхийг завдтал жаал хүү:

	— Ах нар байзнаарай! Манай энд манайхаас баян айл бий. Өчигдөр гэрийн эзэд цөмөөрөө найр наадамд явсан. Гэрт нь ганцхан эмээ эжий нь үлдсэн юм. Хоёр ах тэр айлыг замдаа дайрвал их эд юм олно доо гэж хэлэхэд нь хоёр дээрэмчний ховдог сэтгэл ихэд хөдөлж:

	— За хө! Тэр айл чинь хаахна шиг байна? Чи бидэнд зааж өгөгтүн. Тэгвэл бид чамд маш их боов чихэр авчирч өгнө гэж ятгахад балчир ихэд баярлаж инээн хэлсэн нь:

	— Би хоёр ахыг дагуулан зааж өгье гэжээ.

	— Юутай сайн хүү вэ? За тэгвэл явъя гэж дээрэмчид уриалагхан аргагүй дэмжив.

	— Бидний очих айл эндээс холгүй, та хоёр ийм хүнд юм үүрч яваад яах вэ? Үүнийгээ эндээ орхиод буцаж ирж авбал юутай сан бол? гэж жаал хүүг асуухад хулгайч нар дэмжиж:

	— Мөн дөө хө! Маш зүйтэй, ер нь баахан хөнгөн явбал сайн гэж хариулаад шуудайтай юмаа баглан орхиж хүүг дагуулан гурвуул гарч одов. Эх нь ихэд сандран, хойноос нь гүйж:

	—Миний хүүг өгөөч гэж уйлан хашхирахад хоёр дээрэмчин:

	— Бид чиний хүүг авахгүй. Бүү зовогтун! Удалгүй хүргэж ирнэ гээд мар мар инээлдсээр одов.

	Эх нь эхэр татан уйлсаар хоцорчээ. Хоёр дээрэмчин хүүг дагуулсаар нэгэн хөтөл дээр гарч:

	— Тэр айл чинь одоо эндээс хэр хол байна? гэж асуухад хүү:

	— Тэр айл ойрхон, ойрхон гэж хүү хариулав. Тэндээс цааш явсаар түдэлгүй өндөр дов хүрч хүү зог тусан зогсоод:

	— Хоёр ах сонсогтун! Энэ гүвээний өвөрт, хүрэх айл маань бий. Шууд ороход хүн байж магадгүй. Яах билээ? гэж асуув.

	— Чи хүн үгүй гэсэн биш билүү? гэхэд нь:

	— Би хүн үгүй гэдгийг сонссон болохоос биш, нүдээр үзээгүй болохоор лавтай итгэж яаж болох билээ? Эрхэм ах нар минь битгий уурла! Би урьдаар очиж үзье. Хэрэв хүнгүй бол би тэр айлын гаднаас даллая гэж хэлэхэд хоёр дээрэмчин дуртай зөвшөөрч:

	— Тэгвэл чи оч! Тэд хэнтэй ирэв? гэж асуувал аавтайгаа ирсэн. Манай аав замд гөрөөс хөөж яваа, би түрүүлээд ирлээ гээрэй. Хэрэв ямар нэг осол гаргавал чамайг зүгээр тавихгүй шүү гэж заналтай өгүүлэв. Хүү тэндээс гүйсээр айлд хүрч очоод хотын ахлагчийнд нь ороод гэрийн эзэнд хандаж:

	— Хоёр дээрэмчин манайхыг тоноод явах гэхэд нь аргалж нааш нь авчирлаа. Тэднийг түргэн барихад бэлтгэвэл сайн биш үү? гэв. Гэрийн эзэн Цогтбаатар гуай дөрвөн булиа эрийг зэвсэглэж гэрийн хоёр хатавчинд зогсоогоод өөрөө гэрийн ард нуугдав. Хүү гэрээс гарч цагаан алчуураар даллав. Хоёр дээрэмчин хэрэг бүтэмжтэйд их л маадгар алхсаар гэрт оров. Хоймор нэгэн хөгшин эмгэн байхыг үзээд сүрдүүлэхээр нүдээ том болгож, ташаа тулан зогсов. Гэнэт дөрвөн эр араас нь барьж аваад янгинатал хүлж орхив. Удалгүй гэрийн эзэн, жаал хүүгийн хамт орж ирэв. Хүү дээрэмчдийг хараад инээдээ барьж ядан байж:

	— Ахаа боов чихрээ өгөх болоогүй юу гэж асуухад дээрэмчид бяцхан хүүгийн мэхэнд орж гарах замгүй болсноо гэмшивч барахгүй болжээ.


ЦЭЦЭН ЦЭЦЭГ ХОЁР

	 

	Нэгэн айлын эгч дүү хоёр охид байжээ. Эгчийн нь нэр Цэцэн, дүүгийн нь нэр Цэцэг гэнэ. Нэгэн өдөр эгч дүү хоёр гар гараасаа хөтлөлцөн найгаж, инээлдэн наадан явсаар цэцэрлэгийн хүрээлэнд хүрч иржээ. Тэрхүү цэцэрлэгийн хүрээлэнд түмэн зүйлийн цэцэг дэлгэрээд туйлын сайхан үнэр анхилж салхины аясыг даган ялдам сайхан үнэр анхилна. Эгч дүү хоёр цэнгэл баясал төгс цовоо сэргэлэн алхсаар цэцгийн хүрээлэнд оров.

	Цагаан, улаан, хөх, цэнхэр зүйл бүрийн цэцгийн дундуур зугаалан бүжиглэн явсаар нэгэн хэсэг өндөр ургасан цэцгийн мандалд тулж очоод:

	— Эгч ээ! Та хараач! Энэ сайхан улаан цэцгийг юу гэж нэрлэдэг юм бэ? гэж дүү охин асуув.

	— Үүнийг үзэсгэлэнт гоо өнгөт удвал цэцэг гэдэг юм гэж эгчмэд охин хариулахад дүү нь:

	— Юутай гайхалтай бөгөөд сайхан цэцэг вэ гэж хүүрнэлдсээр цааш явахад, өнгө өнгийн цэцгүүд салхины аясаар найган ганхаж, эгч дүү хоёрын зүг бөхийн ёслох мэт. Эгч дүү хоёр, өнгө бүрийн цэцгийг талархан угтаж байгаа нь илт. Эгч дүү сайхан цэцгийг шохоорхон дурлаж, хайрлан өхөөрдөж сэтгэл үл ханаад нэгэн баг цэцгийг тэврэн авч үнсэн таалав.

	— Энэ цэцгүүд биднийг дагалдан явж, наадан зугаалж чаддаг сан бол юутай сайхан билээ гэж эгчмэд охиныг хэлэхэд:

	— Тийм сэн бол ямар гоё вэ?

	— Тэгэхгүй юм гэхэд бид нэг хэсгийг таслан аваад явж болно шүү дээ гэж өчихөд эгчмэд охин;

	— Цэцгийг бид тасалбал сэргэн наадах байтугай даруй үхнэ. Тийм байтал хайрлах ёстой биш үү? Ер нь аливаа эрдэмт энэрэнгүй их хүмүүс бол гоо үзэсгэлэнт цэцэг навчийг ихэд хайрлах тул үл тасална.

	Гагцхүү мунхаг зэрлэг бөгөөд цэцэгтэй цэнгэлдэн үл чадах хүмүүс бол өөрийн дур зоргоор сайхан цэцгийг тасалж хэнд ч хэрэггүй болгоно. Тэгэхлээр бид нар өөрсдөө ирж зугаалан наадвал тэр харин сайн болно гэж эгчмэд охин сурган өгүүлэв.

	— Цэцэг гэгч юутай адил юм бэ? гэж дүү лавлан асуухад:

	— Цэцэг бол бидний эгч дүү нартай адил юм гэж хээвнэг хариулав.

	— Яагаад тийм билээ?

	— Цэцэг бол нэгэн үндсэн дээр, цэцгэн эгч, цэцгэн дүү нар хэзээ ямагт салшгүй хайртай эвтэй найрсгаар дэлгэрэн байдаг нь бидний эгч, дүү нар гар гараасаа хөтлөлцөн нэгэн газар үргэлж наадан явахтай адил юм гэж эгчмэд охин хэлсэн гэнэ.

	 


БҮТЭЛГҮЙ ЖҮҮ

	 

	Нэг айлын аливаад их мартамхай хүү байжээ. Нэг өдөр тэдний гэрт зочин ирэхэд эх хүүдээ «Чи баруун айлд очоод таваг зээлээд ир. Бушуу яваарай» гэхэд хүү «За» гээд гарч оджээ. Хүү гэрээсээ гараад явж байхдаа нэгэн харцага өчүүхэн болжморыг хөөж байгаатай яв цав тохиолджээ. Хүү сандран чулуу шидэхэд харцага огт эмээхгүйн дээр болжмороо нэхсээр байв. Амь зулбан зугтсан болжмор түүний хормой доогуур ороход хүү болжморыг барьж аваад бөөн баяр хөөр болсоор гэртээ гүйн гүйсээр иржээ.

	— Чи таваг авчрав уу? гэж эх нь угтан асуухад хүү сая санаж шувуугаа орхиод буцаж гүйв. Эх нь таваг авчирсангүйд их л цухалдсан боловч нэгэнт гүйн одсон тул авчрах байх гэж найдсаар цайгаа чанаж суув.

	Жаал хүү гүйж явтал өмнө нь оготнын зулзага гүйж явна гэнэ. Түүнийг барих сэтгэл төрж ухас хийтэл оготнын зулзага бултан харайлгажээ. Ойр хавь орж нуугдах нүхгүй тул барих хүсэл оргилжээ. Оготнын зулзага хөөсөөр арай ядан бариад нэг их юм олсон хүн шиг гэртээ гүйж иржээ.

	— Аль вэ, таваг чинь хаана байна? гэж эхийн зандрангуй асуухад оготнын зулзагыг хаяад хар цагаан дуугүй буцаад гүйжээ. Эх нь оготноос ухаангүй айдаг тул айж сандарсандаа болж яаснаа мэдэхгүй байснаа сая нэг уужраад хүүгээ зодох гэтэл аль хэдий нь алга болсон байв. Одоо мартахгүй авч ирдэг байгаа гэж эх нь найдан цайгаа уудлан хоцорчээ.

	Жаал хүү шулуун гүйсээр айлын гэрийн хаяанд хүртэл, ширүүн салхи хөдөлж малгайг хийсгэжээ. Тэгэхэд хүү малгайгаа хөөсөөр голын хөвөөнд хүрэв. Малгай өнхөрсөөр усанд унав. Хүү сандран хар хурдаар гүйсээр гутал хувцастайгаа усанд орчхов. Малгай нь урссаар усны гүн эргүүлэгт тогтов.

	Арга ядсан хүү нар шингэхийн үед хамаг хувцсаа усалчхаад усанд орсон хулгана мэт буцаад очиход нь тэсгэлгүй хүлээсэн зочин аль хэдий нь мордчихсон, эцэсгүй найдсан эх хүүгээ хүлээж суусан юм гэнэ билээ.


ИЧЭЭНИЙ ТАРВАГА

	 

	Нэгэн нүхний тарвага өвөл ичээндээ унтаж байтал гэнэт биед нь хаврын урь нэвт харваж уулын жаврын амьсгал хамаг үе гишүүг нь хайрахад бүхний түрүүнд өвгөн тарвага цочин сэрэв. Өндийн босож ийш тийшээ хараад биеэ хөдөлгөж үзвэл арай ядан хөдөлж байна гэнэ. Эргэцүүлэн бодлоо, хан хийх амьсгалыг үзвэл хаврын урь орсон мэт хамаг бие үл хөдлөхийг үзвэл ханшны үүд арай нээгдээгүй мэт эргэцүүлж гайхан ядаад:

	— Мөндлүүд ээ! Хурдан босоцгоо, хаврын урь орсон бололтой. Хаалга үүдээ онгойлгож халуун амьсгалыг угтъя. Ган эхнээр! шалавхан босоорой! Алив бодис дэлгэрч байгаа бололтой, үүд өрхөө нээж хаврын сарыг угтъя гэж өндөр дуугаар хашхирав. Тарч мөндөл нь эс сэрэв.

	Өнөө цагийн залуус ийм их нойртой юм. Өсөж яваа багачууд ийм цустай юм гэж дотроо баахан зэмлээд өөрөө дээшээ өндийх гэтэл өвгөрсөн биеэ даахгүй өтөлж ядарснаа ухаарч сэтгэл нь ихэд давчдав. Энэ бүхэнд хорсохдоо тарч мөндлөө дахин дуудаад хавь ойрын айл боссон эсэхийг сэмхэн чагнаж хажуулан хэвтэв. Гэнэт хөрш тарваганууд хошхирохыг сонсоод бачимдсан өвгөн тарвага ухас хийгээд өндийв. Тэр эрчдээ босов. Тэгээд тарчаа сэрээв. Эмгэн тарвага өндийх ч дургүй:

	— Хөгшин зөнөг, унтах нойрт саад хийлээ, гэж учир зүггүй уурлаж гэнэ. Өвгөн мөчөө өгөлгүй:

	— Хар ятуу чи хаврын урин орж хамаг бодис сэргэж байгааг мэдэхгүй байна уу? Хар дарж хэвтэхээс өөрийг мэдэхгүй хаашаа жигтэйхэн амьтан бэ? гэж хариу загнав. Цээжиндээ багтаж ядсан уураа барьж эс чадаад долоон хүүхдээ жанчин сэрээв. Долоон мөндөл нь сочин сэрээд дуу нийлүүлэн бархиралдав гэнэ. Хэдэн хүүхдийн дуунаар хоёр хөгшин хэрүүлээ завсарлаж ээлжлэн аргадах яггүй ажилд шилжив. Өвгөн тарвага:

	— Хүүхдүүд минь битгий уйл! Гэрийн гадаа гэрэл цацарч, айлын гадаа амьтан бужигнаж, шимт ногоо цухуйжээ гэхэд эцгийн үгийг үнэмшсэн эрх мөндлүүд нь гүйлдэж гарч одов. Хууртсан мөндлүүд эргэж ирдэггүй, хоёр хөгшний сэтгэл түгшинэ. Арга ядсан хоёр айл хөршөөс асуухаар гарч одов.

	Нүхний аман дээр гарч ирвэл нэг хүүхэд нь хавханд ороод амь тавих гэж байлаа. Өвгөн тарвага хавхыг эвдэлж үрийнхээ амийг аврав. Бусад хүүхдийн барааг хараагүй бурхи тарвага булгилж догдолж байв. Баруун айлын хулгар тарвага бархирсаар түүнтэй золгов.

	— Та нар эрт босов уу? Хол ойрын юм олж сонсов уу? Бушуу түргэн нүхэндээ ороорой гэж бачимдсан байдалтай хэлэхэд хоёр хөгшин тарвага хойш эргэж оров. Нүхэндээ орсон хойно тэвдсэн учрыг асуувал хулгар тарвага:

	— Хүн гэдэг амьтан манай айлын томоогүй хүүхдүүдийг хавх тавьж цөмийг бариад арьсаар дээл хийж, махаар нь хоол хийсэн сурагтай гэхэд өвгөн тарвага учир зүггүй уйлж гарав. Хал үзэж дол цохисон хашир хулгар бусдын төлөө уйлж зовоод яах вэ, гагцхүү өөрсдийн хүүхдийг хашир хэрсүү болговол зохино гэв.

	— Өглөө энэ янтгар дуудаад босохгүй байснаас болж томоогүй хэдэн мөндлөө алдлаа гэхэд:

	— Энэ зөнөг үүрийн харанхуйгаар орилж байж хамаг үрсийг минь амьтны гарт өгчээ гэж уйлна. Ийнхүү хэцүү байдалд орсон хэдэн тарвага гашуудна.

	— Бид дэмий уйлж унжаад юу хийнэ. Харин нэг сайн арга бодож хамгаалах ажлыг сүвэгчилбэл сайн сан гэж хулгар тарвага төв дуугаар өгүүлэхэд:

	— Ямар эрхэм арга байна? гэж өвгөн лавлав.

	— Миний санахад ойр хавийн олон ах дүү нарыг хуралдуулж нэг мэргэн арга сүвэгчлэхэд зүйтэй гэж санана гэж хашир бурхи өгүүлэв. Өвгөн түүнийг дэмжиж сайх бурхи айл саахалтыгаа цуглуулахаар арын нүхээр гарч одов.

	Тэндээс хулгар тарвага айл амьтнаар хэсэж Шаргачны гэрт оройн 5 цагт цугласугай гэж зар тараав. Түдэлгүй орой болов. Шаргачны хойд урд хаалгаар газар дээгүүр доогуур тасралтгүй эрсээр түүний нүхийг зайгүй чигжиж авлаа.

	Ирсэн эгч дүү, үр хүүхдээс салж хагацсан бүхий ам булаалдан ярилцаж байлаа. Эцэс төгсгөлгүй энэ яриаг таслан Шаргачаас хурал нээж зургаан мөндлөөсөө салсан тухай уйлан байж яриад амь нас, үр хүүхдээ яаж хамгаалах талаар мэргэд хэлэлцэн соёрхоно уу гэж хэлээд суув. Олон тарвага үг дуугүй сууцгаана. Өвгөн Шаргач:

	— Эрхэм нөхөд өө! Бид энэ мэт үг дуугүй суугаад байвал үр хүүхэд, үндэс угсаагаа яахан хамгаалж чадах билээ. Эрхбиш мэргэн аргыг сүвэгчилбэл дээр бус уу? гэхэд нэгэн тарвага зөвшөөрөл авч,

	— Миний санахад охид, хүүхдээ урд хаалгаар гаргахыг бүрэн зогсоож гагцхүү аав ээж нар нь зөвшөөрч байя. Гарахдаа маш хашир болгоомжтой байх нь зүйтэй. Үүнээс сайн аргагүй болов уу? Хавх торыг мэдэхэд үнэхээр бэрх тул түүнээс сэргийлэх гэдэг үнэхээр дэмий хэрэг гэж хулгарыг өгүүлэхэд бас нэгэн тарвага босож өнөөдөр манай дүү үүдэн дээрээ зогсоод дөрвөн зүгийг ажиглан дуу аялан байхад нь гэнэт өчүүхэн тугалгаар цохиод алчихсан.

	Иймээс бид хавхнаас сэрэмжилж чадлаа гэхэд хурдан бууны сумнаас зайлж чадахааргүй хэрэг.

	Иймээс бид хэн боловч хаалгаар чөлөөтэй гарч, ялангуяа дуу дуулж, салхинд зугаалахыг бүр цээрлүүштэй байна. Бусад тарваганууд түүний үгийг дэмжиж зүйтэй гэж хашхиралдав. Хуралдагсдын дундаас буурал толгойтой өвгөн тарвага босож үг хэлэх зөвшөөрөл авч:

	— Би санавал эрхмүүдийн арга хэдийгээр сайн ч төдий л хэрэгтэй биш байна. Харин нэг арга байж болмоор санагдана. Харин манай энд тарваган тахал гэдэг нэгэн зүйлийн өвчин дэлгэрч үр хүүхэд үхэж, өнчрөл хагацал болж байна. Үүнээс хойш бид цаг үргэлжлэн ээлжийн манаачтай болъё. Хэрэв хавх тавивал өвчилснөө гаргаад хавханд хийж орхиё. Хүн түүнийг хавханд үхсэн гэж үзээд идэж хэрэглэж улмаар өвчин халдварлана. Тэгвэл биднийг хөнөөх аюулгүй болно. Хуралдагсад хөгшин тарваганы хашир бөгөөд хортой аргыг бахдаж нийтээр дагаж шийтгүүлэхээр тогтжээ.

	 


ХУРГАН ХҮҮ, ИШГЭН ХҮҮ

	 

	Малаар баян нэг айл байжээ. Нэгэн өдөр айлын сүргээс оодон хөх ямаа, хундан цагаан хонь зэрэг ишиглэж хургалжээ. Хониноос маш хөөрхөн буржгар цагаан хурга гарсан төдий «мя, мя» майлах нь «мөө-мөө» гэх шиг сонсогдоно.

	Ямаанаас хоёр эврийн товгор бүхий хайрлалтай хөөрхөн цэнхэр ишиг гарч:

	— «Миа, миа» майлж байв. Хөх ямаа, хундан цагаа хонь хоёр үрсээ ихэд хайрлаж үнгэн таалан байхад хоёр үр нь эхээ нудран шамдан хөхөж байв.

	Удалгүй эхнэр хүн гэрээс гарч ирээд нялх төлийг өвс дэвссэн дулаан хороонд хийж хонь, ямаа хоёрыг сүргийн зүг туув.

	Хоёр төл майлан хайлан хоцров. Айлын бяцхан хүү хороон дотор орж шинэ төлийг өхөөрдөхөд эхээ үзсэн мэт ишиг, хурга хоёр майлан угтаж хоол эрнэ. Хүү түүнийг үзээд яаран гүйж бага дүүгийн угжинд сүү хийж ирээд хоёр хөөрхөн амьтныг угжихад тэд бие биеэсээ булаалдан байж хөхөж орхив. Гэдэс цадсан хоёр төл уйлах майлахаа зогсож бага хөвүүнийг үнсэн таалах мэт, үнэрлэн долоож, хүү тэр хоёрыг хайрлан өхөөрдөж гурвуул наадан тоглоно.

	Жаал хүү тэндээс хурган хүү, ишгэн хүү хоёртой гаравч оровч хамт наадан тоглон цуг байх болжээ. Нэг өдөр гурвуулаа үсрэн наадан гүйсээр усны эрэгт хүрчээ. Хурган хүү эрэг дээр харайн гарч дорогш харваас бас нэг хурган хүү усанд тонгойн зогсохыг үзэв. Машид баярлан толгой дохиход мөн тэрхүү хариу талархан тоглох гэж урьж байгаа нь илт гэнэ. Хурган хүү тэсгэлгүй баярлаж түүнтэй наадахаар урагш давшихад цүл хэмээн усанд унав. Тэгээд их л айн сандарч яаран бачимдан майлан хайлан үхэн алдан самарч явав.

	Бяцхан хүү, ишгэн хүүгийн хамт уралдан наадаж байтал гэнэт хурган хүү үзэгдэхгүй болсон тул эрэн хайн гүйн гүйсээр хурган хүүгээ усанд уйлан хайлан самарч явахыг үзэв. Жаал хүү яаран сандарч гутал хувцсаа тайлж байх зуур ихэд айн бачимдсан ишгэн нөхрөө аврахаар усанд харайн оров. Ус гүн тул хөл алдаж мөн л майлан хайлан хурган хүүгийн хойноос хөвөн одов. Жаал хүү улам их яарч тэдний хойноос усанд үсрэн орж биеэ тогтоож чадалгүй гурвуулаа урсан одов. Усны давлагаа их тул гурвуул ус хамраар татаж амаар залгин үхэн хатан урсан явтал гэнэт нэгэн хөндлөн мод урсан ирлээ.

	Хүү яаран модноос тэврэн авлаа. Хурган хүү, ишгэн хүү хоёр түүнийг үзээд самран хүрч ирэв. Модны хоёр үзүүрт эрүүгээ тавиад урсаж эхлэв. Тэрхүү мод нь урссаар нэгэн эрэгт хүрч тулгарав. Завшаанаар гурвуулаа усны эрэгт самран гараад их л норж даарсны дээр айхын ихээр айж дагжин чичирч уйлж гарав.

	Удалгүй ус авахаар яваа үхэр тэрэгтэй хүнтэй учрав. Тэр хүн ирээд их л гайхахын сацуу түргэн хүрч ирээд асуувал хойд айлын хүүхэд тул тэргэндээ суулгав. Суусан гурав түрчигнэх, тэрчигнэх чимээг гайхан сонирхон явжээ.

	 


АХ ДҮҮ ХОЁР

	 

	Ах дүү хоёр байж гэнэ. Ах нь гурван настай, дүү нь нэг настай юм санж. Ах нь дүүдээ туйлын хайртай, цаг ямагт дүүтэйгээ наадна. Дүүгээ унтах, хэвтэх, уйлах орилоход нь сувилан зугаацуулна. Ийнхүү ээждээ их л тустай эрхэм сайн хүү билээ.

	Гэвч насан балчир, хашир томоогүй тул байн байн эндүү ташуу зүйл олонтоо үйлдэнэ. Нэг өдөр эх нь хүүгээ унтуулаад үнээгээ саахаар гарч одоход ах нь дүүгийнхээ дэргэд сууж өлгийг нь хөдөлгөж сувилан унтуулж байтал дүүгийн нь нүүрт ялаа суугаад тайван нойрсуулдаггүй гэнэ.

	Бага ах гараар ялааг үргээх гэтэл нэг ялаа хацарт нь шигдээд нисдэггүй гэнэ шүү. Тэгэхлээр ах нь хилэгнэж, гараа далайгаад ялаан дээр буулгаж орхив. Гагцхүү ялаа аль хэдийн нисэн одсон бөгөөд дүүгийн нь хацар агшин зуур улайж дүү нь тэсэж ядтал чарлав. Ах нь сая эндүүрснээ мэдэж хэчнээн аргадавч дүү нь улам уйлсаар. Эх нь хүүгийнхээ чарлах дуунаар сандран орж ирвэл нялх хүүгийн нэг хацар улайгаад хавдсаныг үзэж ихэд гайхан яасныг асуув.

	— Миний дүүгийн хацар дээр нэг ялаа суугаад босохгүй болохоор цохиод авсан нь дүүгийн хацар таараалджээ гэж өчив.

	— Ээ тийм үү? Нүүрт нь суусан ялааг үргээхээс биш цохиж болдоггүй юм. Хойш сайтар мэдвэл зохино гэж ээж нь хэлжээ.


АЛСЫГ ЗОРЬСОН АЛТАН ЗАГАС

	Буриад-Монголын эрдмийн хүрээлэнгийн уран зохиолын хэлтсээс эрхлэн 1927 онд хэвлүүлсэн «Уран үгсийн чимэг» хэмээх уран зохиолын цоморлогийн нэгдүгээр дэвтрээс авч хэвлэлд бэлтгэв.

	Халх монгол орны Хан Хэнтий уулаас Туул хэмээх нэгэн гол урсан гарсан бүлгээ. Энэхүү голын эх нь түмэн зүйлийн рашаан булаг нийлэх бөгөөд адаг нь олон зүйлийн усыг дамжсаар гадаад далайн усанд хүрнэ. Энэхүү голын эхэнд нэгэн өчүүхэн тохой болон тогтсон усан байх бүлгээ. Түүнд нэгэн сонин загас төржээ. Тэрхүү загасны нэр Цөл гэнэ. Нэгэн өдөр Цөл олон нөхдийн хамт усны тунгалаг уудам саруулд зугаацан наадан байтал гэнэт нэгэн Гил хэмээх загасан нөхөр нь ирэхүйд түүнд ийн хэлрүүн:

	— Аа Гил авгай би сонсвол энэхүү ертөнцийн дээр гадаад их далайн орон байдаг гэсэн билээ. Тэрхүү оронд манай загасны аймгийн их биетэн нар оршиж, цаглашгүй их соёл боловсрол ба маш гайхамшигтай үзэсгэлэнгийн зүйл цөм бүрэн бий гэсэн тул үнэхээр тэр оронд нэгэнт очиж, тэдгээр гайхамшигт орны байр байдлыг нь үзэж ирвэл бас ч алтан загас хэмээн төрсөн нь хоосонгүй бөгөөд манай бага орны олон аймаг далайн эрдмээс олох нь юуны магад вэ гэхэд Гил түүний үгийг сонсоод яаран асууруун:

	— Чи түүнийг хэнээс сонссон бэ? Тэр нь хаана байдаг вэ? Эндээс очих зам бий юу? үгүй юу гэхэд Цөл хэлрүүн;

	— Манай эцэг өвөг нар тийнхүү өгүүлэлдэн байсныг сонссон бөгөөд тэрхүү орон нь магад цаглашгүй хол гэсэн. Чухам хаана байдгийг үл мэднэ. Гагцхүү манай эндээс түмэн ус мянган мөрнийг гаталж хүрдэг хэмээн сонссон бүлгээ. Тийнхүү миний бие хэдийгээр явсугай гэвч чухам сайн нөхөр олдохгүй байна гэхэд Гил хэлрүүн:

	— Тийм болбоос бид хоёр тэр оронд нэгэнтээ зугаацан яваад ирвэл ямар, гэхэд Цөл хэлрүүн:

	— Тэр нь маш сайн. Гагцхүү нөхөр та замын бэрх зүдүүрээс халшран харьж ирэх гэвэл би хэрхэх вэ гэхэд Гил хэлрүүн:

	— Эрхэм нөхөр миний төлөө өчүүхэн бүү санаа зовогтун. Эр гэж төрөөд холын замыг зорьсон бөгөөтөл замын зуураас буцахад хүрвэл тэр нь даруй дорд амьтан болой гэхэд Цөл их л баярлан:

	— Сайн сайн гэж төдий хоёул явахыг төхөөрөхөд тэдний эцэг эх, ах дүү, амраг садан нар цөм ихэд татгалзан тэр мэт хол зам аглаг оронд хэрхэн хүрэх вэ гэж гашуудан хориглоход тэр хоёул огт сонсолгүй нэгэнт явахаар шуударч маргааш өдрийн өглөө эрт явах болжээ.

	Үүнд эцэг эх, амраг садан нь ихэд орилон гаслалцаж, аргагүй бүгдээр үдэлцэн гаргав.

	Тэндээс тэр хоёул Туул голын урсгалыг дагаж, сум харвасан мэт шумбан одов. Тэр хоёрын явахын түргэн цахилгаан мэт бөгөөд огторгуйд нисэгч шувуу боловч гүйцэхгүйеэ бэрх ажээ. Тийнхүү явсаар нэгэн салбарт голоор орж удалгүй Орхон хэмээх их усанд ороод мөн түүний урсгалыг дагаж, шамдан явав. Тэр усанд нэлээд хэдэн хоног амар тавиунаар явж, гэнэт нэгэн өдөр нэгэн газар хүртэл маш олон загасан цэргүүд явах замыг хөндөлдөн байхуйд хоёул юуг ч асуулгүй шууд нэвтлэн гарсугай гэтэл тэдгээр цэргүүд зандран өгүүлрүүн:

	— Танай хоёр юунд ийм ёсон бусаар өнгөрсүгэй гэнэ. Албаар явж байгаа юу? Амиар явж байгаа юу? Ямар яаралтай хэрэг болоо вэ? гэхэд Гил хэлрүүн:

	— Бид хоёул гадаад далайд очихоор явж байна. Бидний хэрэг та нарт ямар хамаатай юм бэ? Юунд явах замыг хөндөлссөн юм бэ? гэхэд тэдгээр цэргүүд хэлрүүн:

	— Чи эс мэдсэн буюу, одоо эндээс өнгөрвөл манай улсын хилээс гарч, Сэлэнгийн урсгалд орно. Бид нар энэхүү хил сахисан харуулын ангиуд болой. Одоо та хоёр биднийг даган очиж, манай даргад бараалхаж, зөвшөөрөл олбол зохино гэхэд хоёр загас аргагүй болж, тэднийг дагасаар нэгэн шилэн харшид хүрвээс нэгэн их загас аймшигтай дүрстэй бөгөөд амаа ангайж хамхилгүй байхад хоёул их л айх боловч Цөл урагш давшин ёсолж ийн хэлрүүн:

	— Их дарга та айлдан соёрх. Бид хоёр гэгч гадаад далайг туулахыг хүссэн өчүүхэн загаснууд тул хил хязгаарыг өнгөрөх зөвшөөрлийг олгох ажаамуу гэхэд тэрхүү загас үүнийг сонсоод их л гайхан ийн хэлрүүн:

	— Та хоёр юутай ийм их зоригтой вэ. Ийм их зорилготой вэ? Үнэхээр гадаад далайд очих аваас хориглох зүйлгүй гэтэлгэн өнгөрүүлтүгэй гэхэд загасан цэргүүд:

	— За гэтэл хоёр загас их л баярлан харвасан сум мэт гялалзан одов. Тэндээс Сэлэнгэ хэмээх их мөрөнд орон одохуйд ус мөрөн нь уудам бөгөөд тунгалаг болж хоёр этгээдээр өвс бургас нягт зузаан ургаад, эрэг орчимд номин эрдэнийн туяа мэт ногоон намгаар бүрхэж, идээ ундааны зүйл маш элбэг тул түүний дундуур хоёул их л баясгалантай зугаацан наадсаар явахад дэргэдүүр нь зүйл бүрийн их бага загаснууд хэсэг хэсэг, бүлэг бүлгээрээ аймаглан нийлж хойш урагш зорчих ба зарим нь энэ хоёрыг хараад, их л сонирхоно. Зарим нь доромжлон инээлцэнэ. Тийнхүү явсаар нэгэн тохойд хүрч тэнд бага зэрэг бие амран, идэх юм эрэн явтал гэнэт олон загас ийш тийш бужигналдан гүйлдэж сандралдан явна. Цөл, Гил хоёр тэднийг гайхан харж байтал усны байр нийтээр долгилон хөдөлж, тогтноход бэрх болон ирэхэд хоёул нэлээд цочиж, яаран усны дээр гарч ийш тийш харвал умар зүгээс усны давлагаа уул овоо мэт долгилон овоолж, газар дэлхийг бүрхэх мэт болоод түүний чанадад нэгэн их амьтан явах бөгөөд орой дээрээс нь оргилсон хар утаа бур бур хэмээн гарч, үүл мэт үргэлжлэн бүрхэнэ. Цөл, Гил хоёр үүнийг үзээд их л айн одоо хэрхсүгэй гэж гайхан ядан байтал гэнэт төмөр бух мөөрөх мэт тэнгэр газар дүрхэртэл их дуун гарахад хоёул нэн ихэд айн сандарч, орох газраа олж ядан энд тэнд шургалан ядан байхад усны долгион нь улам бүр догширч, өнөөх амьтны сүр сүр сүр-сүр гэж их чимээ гарсаар ойртон ирэхэд хоёул тогтож байхын арга огтгүй болоод тэр их долгио давалгаанд ийш тийш гуядагдан үхэн хатан, түрэгдэн буцан явав. Ер энэ мэт аюулт юманд учирч явсангүй тул заримдаа эрэгт гуядагдан, заримдаа усны долгионд эвхэгдсээр нэгэнт толгой нь эргэж ухаан нь балартан удалгүй үхэтхийн унаж, элэг нь дээш урваад, өөрийн эрх мэдрэлгүй усны түвшнээ хөвөв.

	Цөл эргэ урван, өнхрөн тойрон явсаар нэгэнт муубайн аманд нь алгуурхан ус орсоор Цөл гэнэт амь орж, нүдээ нээн үзвэл нэгэн тогтмол тохойд тогтон байх бөгөөд өнөөх их амьтан ч үгүй болж, усны долгио ч намжсан байна. Үүнд Цөл биеэ нэгэн зэрэг хөдөлгөн үзэж үхсэн амьдаа сайн мэдэхгүй гайхаж бас ийш тийш нэгэн зэрэг явж үзвээс амьд тул сая санаа амарч, гэнэт нөхрөө санаж яаран мэгдэн усны дээр гарч ирвэл үзэгдэхгүй болсон тул их л цочин усны эргийг даган буцаж, эрэн явтал нэгэн тохойд бургасны бутны хажууд нэгэн загас дээш харан үхсэн байна. Дэргэд нь очиж, нарийвчлан үзвэл өөрийн нөхөр нь мөн бөгөөд бас бага сага амаа хөдөлгөн байх тул их л баярлан дэргэд нь хүлээн байв.

	Энэ хоёрыг үхэтхийн унаснаас хойш тэрхүү галт онгоц нэгэн өртөөд хүрч, зогссон тул усны долгион намжаад энэ хоёул ширүүн урсгалд туугдсаар эргийн орчим шахагдан ирсний учир тийнхүү энэ тохойд орж тогтноод, сая амь орсон ажээ. Тэндээс Цөл, Гилийг сахин байтал Гил нь мөн удалгүй амь орж бас биеэ хөдөлгөн эргээд ийш тийш харвал хажууд нь Цөл сахин байна. Гил түүнийг хараад ийн асууруун:

	— Өнөөх сүрхий амьтан явсан уу? Үгүй юу? Бид амьд уу, үхсэн үү? Ямар газар байна вэ? гэхэд Цөл өгүүлрүүн:

	— Тэр амьтан хэзээний явсан ба бид үхээгүй бөгөөд Сэлэнгэ голдоо байсаар байна. Одоо айх явдалгүй. Бага сага идээ эрэн идэж, чанагш замд орсугай гэвэл Гил хэлрүүн:

	— Юутай аймшигтай амьтан бэ? Хэрэв үүнээс цааш энэ мэт амьтан олон болох аваас явахад үнэхээр бэрх биз ээ гэхэд Цөл хэлрүүн:

	— Гайгүй, гайгүй нөхөр минь. Бүү ай. Бидний бие бяцхан тул тэр хэдийгээр их амьтан боловч зайлан одоход хялбархан болой. Гагцхүү сэрэмжтэй явах нь чухал биз ээ гэхэд Гил дуугүй болж, хоёул тэндээ бага сага өт хорхой түүн идээд, тэндээс цааш их урсгалд орж, сум харвасан мэт шуугин одов. Нэлээд явж нэгэн их намаг тогтсон газарт хүрвэл өмнө этгээдэд нь маш их чулуу төмрөөр цогцолсон аймшигт гүүр усны дээгүүр хөндлөн байгуулсан байна. Хоёул тэрхүү гүүрний дэргэд хүрвэл усны намгаар маш олон өт хорхой бужигнаж байхыг үзээд, даруй тэдний хойноос орж агнан явав.

	Гэнэт нэгэн их дуун гарахуйд хоёул их л цочин бас өнөөх сүрхий амьтан ирэв үү? гэж санаад дутаасугай гэтэл усны долгион давлагаан ер хөдлөхгүй нам талбиун байхад мөн гайхаш төрж хоёул сэмхэн усны өнгөн дээр толгойгоо цухуйлгаад хойш урагш харвал юу ч үл харагдана. Тийн боловч нэгэн их амьтны чимээ тасралтгүй гарч улам бүр ойртон ирэх мэт болно. Хоёул чухам хаанаас ирж явахыг мэдэхгүй гайхаж ядан байтал гэнэт баруун тийш харвал нэн их бөгөөд урт могой мэт амьтан мөн их утаа оргилуулан догшин чимээ гаргаж айсуй тул хоёул их л сүрдэн эмээж, зэргээр буцаад эргэж харалгүй зугтаан одов.

	Тийнхүү нэлээд хол гараад эргэж харвал тэр урт амьтан нь их гүүрний дээгүүр усыг хөндлөн огтолж зүүн тийш гарч одсоны тул хоёул сая айхыг зогсож, түүнийг далд ортол хүлээгээд Гилийн түгшсэн зүрх бага зэрэг намдаж асгарсан хөлс нь зогсоод, ийн хэлрүүн:

	— Ямар аймшигтай газар вэ? Хуурай ба усыг ялгалгүй энэ мэт догшин амьтад байхыг үзвэл үүнээс цааш явах нь үнэхээр бэрх биз гэхэд, Цөл хэлрүүн:

	— Ай нөхөр чи бид хоёр холыг зорьж гадаад далайг туулахаар нэгэнт зориглож нутаг орноос гарсан тул ямар ч бэрх, ямар ч хатууг хүлцэж, эрхбиш зорьсон хэргийнхээ эцэст хүрэх нь чухал бөгөөд яахин замын зуураас шантарч болох вэ гэх зэргээр хэсэг ятгахад Гил даруй сэтгэл нь хөдлөөд:

	— За явсугай гэж хоёул цааш тунгалаг уснаа шумбаж Сэлэнгэ мөрнийг уруудан одов.

	Тийнхүү явсаар гэнэт нэгэн их цэлмэг, далай, мэт усанд орон очихуйд усны байдал уудам их бөгөөд урсаж буй үгүй нь мэдэгдэхгүй болоод хоёул нэгэнт явах зүгийг алдаж гайхаш тасран байтал нэгэн өвгөн эмгэн хоёр загас дэргэдүүр нь өнгөрөхдөө Цөл, Гил хоёрыг үзэж өөрийн газрын загас бус мэт тул мөн ч сонирхон гайхаж ийн асууруун:

	— Та хоёрыг үзвэл манай энэ газрын загас биш мэт тул чухам аль газрын ямар нэртэй усны алтан загас вэ? гэхэд Цөл яаран урагш давшиж ёслон өгүүлрүүн:

	— Өчүүхэн бид болбол Туул хэмээх нэгэн багахан голд нутагладаг бөгөөд гадаад далайд хүрэхээр явсаар энэ өдөр эрхмүүдийн нутагт ирж, зам алдаад чухам хаашаа одохыг үл мэднэ. Харин гуйх нь эндээс цааш их далайд хүрэх зам чухам аль болохыг зааж хайрлахыг хүснэ гэхэд өвгөн загас нь ийн хэлрүүн:

	— Ээ хөөрхий тийм буюу, юутай зоригтон бэ. Манай энэ газрын нэр бол Байгал далай гэгч. Эндээс гадаад далай хүртэл маш хол бөгөөд замын аюул ч цөөнгүй болой. Үүнд та хоёр яаж хүрэх вэ? Цөл хэлрүүн:

	— Бид аян замын аюул ослын хүндээс үл айна. Гагцхүү нэвтрэх зам бий үгүйг мэдэхгүйгээс айна. Тэр загас хэлрүүн:

	— Тийм бол маш сайн. Жич: Нэвтрэх зам гэвэл эндээс шууд баруун хойш одвол Ангар хэмээх нэгэн их салбар мөрөн болно. Тэрхүү мөрнөөр одвол магад хүрнэ гэв. Тэр хоёр загас цааш одоход Гил яаран дуудан өгүүлрүүн:

	— Эрхмүүд түр хүлээгтүн. Таны өгүүлэгч тэр аюул нь чухам ямар зүйлийн аюулууд байдаг юм бэ? Бид хэрэв мэдвэл сэрэмжлэн явахад сайн биз ээ гэхэд тэр загас ийн хэлрүүн:

	— Аюулыг өгүүлбэл маш олон бөгөөд гагцхүү сэрэмжлэн явж чадвал гэмгүй болой. Тэр ч байтугай манай энэ далайд бас ч аюултай зүйл маш олон тул хязгаарыг гартал нэн сэрэмжилбэл таарна гэж хэлээд одов. Гил дахин сайтар асуусугай гэтэл Цөл хориглон егүүлрүүн:

	— Дэмий, дэмий. Бүү түүнийг сонсогтун. Замд явахад элдэв сэжиг өвөрлөвөл хэрэг зориг үл бүтнэ хэмээн хэлэлцсээр цааш одов. Тэндээс нэлээд явж, сая нэгэн их эрэгт хүрээд тэрхүү эргийг даган гадагш урссан голын амсрыг эрэн явтал гэнэт нэгэн газар маш олон загас үймэлдэн байв. Хоёул түүнийг үзээд энэ нь магад хойш гарах хязгаар болж, олон явдлын загас үймэлдэн байгаа биз ээ гэж санаад яаран мэгдэн тэдний дунд хутгалдан ортол гэнэт газрын хөрс дээш хумин авах мэт нэгэн их юм тал талаас маш олон загасыг хумиад дээш татсаар одов.

	Үүнд хоёул тэр олон загасны дотор маш гайхалцан байтал гэнэт нүд нээхийн аргагүй болж халуун салхи хамаг биеийг нь түймэрдэх мэт хайрч, маш олон уул хадны дор хавчигдан дарагдах мэт болоод биед нь түмэн зүйлийн хадаас мянган зүйлийн өргөс хатгах мэт болж өвдөх зовох нь өгүүлшгүй болоход тэр хоёул одоо ч магад үхэх биз ээ гэж түр зуур санаад төдий харангуйдан ойчив.

	Тэндээс Байгал далайн загасчин нар нэгэн их тор дүүрэн загас олж, нэг нэгээр нь барилан аваад газарт гуядан алсаар хараахан Цөл, Гил хоёрын биед хүрч ирэв. Үүнд нэгэн өвгөн хүн Цөлийг барин аваад түүний сүүлээс нь өргөн хажуу дахь модноо сайтар гуядан алсугай хэмээн өргөтөл гэнэт больж сайтар ажиглавал энэхүү загас нь улаан далавчтай бөгөөд алтан хайрстай маш гоёмсог эелдэг загас тул их л гайхан санаруун: «Би энэ насандаа ийм загасыг ер үзсэнгүй. Энэ ямар нэртэй, яаж манай далайд гараа юм бол бусдад үзүүлье» гэж бодоод алахаа больж, цааш аваачин бяцхан хувинд ус хийж түүний дотор тавив. Бас дахин ирээд тэдгээр загаснуудыг нэг нэгээр нь тонилгон байтал түүний хөвүүн нь бас нэг загас олоод:

	— Аав аа, аав аа. Энэ юутай сонин загас вэ? гэхэд аав нь хэлрүүн:

	— Би бас нэг сонин загас олж тэр хувинд хийсэн. Чи түүнээ тэр хувинд хамт хий. Бид гэртээ аваачиж хүнд үзүүлье гэхэд хүү нь тэр загасыг мөн аваачиж Цөлийн хамт тавив. Түүнээс Цөл, Гил хоёр нэгэн зэрэг үхэтхийн байтал аманд нь аятай сайхан ус урсаж ангасныг нь дэвтээхэд амь орсоор гэнэт нүдээ нээн үзвэл нэгэн бяцхан хувингийн дотор хоёул багтаж ядан байх тул энэ нь чухам ямар газар яаж байгааг мэдэхгүйн дээр үхсэн амьдаа ч мэдэхгүй болж, бас бүх бие нь өвдөх нь өгүүлшгүй бөгөөд дэргэд нь идэх уух юм огтгүй тийнхүү хоёул хоёр биеэ харж гайхалцан байтал гэнэт загасчин нар тороо эвхэж оролдон, байхад торны үзүүр нь тэрхүү хувинг дайрч их л хүчтэйгээр гуядан орхиход хоёр загас хувингийн хамт дахин далайн дунд хүртэл үсрэн одов.

	Цөл, Гил хоёр хувингийн ёроолоос арай салсангүй усанд хүрсэн тул харилцан төөрөлдсөнгүйгээр усанд бууж үзвэл өнөөх их Байгал хэмээх уудам усны дотор бүхий тул хоёул чухам юу болж байхыг мэдэхгүй нэгэн зэрэг айн, нэгэн зэрэг баярлан инээж нэлээд гайхалцаад бас гэдэс дотор нь өлсөхийн эрхэнд бяцхан хорхой тэргүүтнийг түүн идэж явав. Тийнхүү явтал гэнэт нэгэн хэсэг загас хүрч ирээд энэ хоёрыг үзэж нэг нь ийн хэлрүүн:

	— Та хоёр хаа газрын загас гэгч вэ? Юун учир энэ хязгаар газар дэмий сэлгүүцнэ вэ? гэхэд Цөл хэлрүүн:

	— Бид бол Туул гэдэг усны загас бөгөөд гадаад далайг зорьж явсаар танай газар хүрч ирээд зам төөрч гайхаш тасран явж буй тул харин зам зааж хайрлана уу? гэхэд нэг нь их л омогтойгоор ийн хэлрүүн:

	— Танай хоёр магад муусайн хулгайч нар байх, та нар манай эндээс эрдэнэ сувд хулгайлахаар ирсэн байж мэднэ. Энэ хоёрыг их жанжинд хүргэн өгч амны зууш болговол зохино гэхэд бас нэг нь ийн хэлрүүн:

	— Би үзвэл энэ хоёр нь тийм муу этгээд биш биз ээ. Харин хол газраас манай энд хүрч ирсэн гэх ч байтугай гадаад далайг зорьсон их зоригтнууд тул бид зүй нь хамгаалан өнгөрүүлбэл зохино гээд ийн өгүүлрүүн:

	— Энэ бол манай газрын хойд хязгаар Ангар хэмээх мөрний боомт болой. Ийнхүү та хоёр үүгээр гараад явбал болно. Гагцхүү энэ орчим хуурай газрын шуламсууд олон бөгөөд элдэв зүйлийн тор урхи тэргүүтнийг тавиад томоогүй заримыг нь мэхэлчхээд байдаг явдал олонтоо байдаг юм. Тиймийн тул бид нар гэгч тухайлан энэхүү боомтыг сахиж хамгаалсан харуулынхан билээ. Та хоёр хол газраас ирсэн харь улсын иргэд тул энэ мэтээс нэн сэрэмжлэх хэрэгтэй.

	Цөл, Гил хоёул түүний тийнхүү хэлэхэд их л баярлан талархаж:

	— Эрхэм ахын ийнхүү заан сургасанд тэсгэлгүй их баярлана. Мөнөөхөн бид нар нэг их юмны дотор эвхэгдэж арай үхэхэд хүрч байтал тэндээс бас нэг бяцхан савны дотор орж, бачимдан цухалдан ядан байхад ямар завшаанаар харин энэхүү усны дотор буцаж орсон байна гэхэд тэдгээр загас хоорондоо их л үймэлцэн зарим нь хэлээ гарган, зарим нь нүдээ бүлтийлгэн айсан цочсон байдал гаргалцаад тэрхүү тэргүүлэгч загас нь ийн хэлрүүн:

	— Ай юутай заяатай улс вэ? Тэр нь даруй газрын шуламсуудын арга яриангүй мөн дөө. Харин та хоёр түүнээс гарч ирсэн нь үнэхээр их завшаантай аж. Үүнээс цааш нэн сэрэмжлэн явбал зохино гэв.

	Төдий тэр хоёр тэдгээр загаснуудаас салах ёсыг гүйцэтгэн ёслон салаад, Ангар мөрний боомтыг гарч хойш одох замдаа Гил ийн санаруун: «Эдний энэ орон гэгч юутай аймшигтай, юутай зовлонтой орон бэ? Манай нутаг орон бол энэ мэтийн аюул зовлон огт үгүй бөгөөд нэг насандаа жарган цэнгэн явах нь юутай жаргалтай, юутай гайхамшигтай орон бэ? Юунд тийм орноос гарч хол бэрх замыг хөөв өө» гэж гэмшин явахыг Цөл ажаад ийн ятган хэлрүүн:

	— Мэргэн нөхөр чамайг үзвэл их л гиюүрсэн байдалтай явах мэт. Миний санавал аливаа этгээд алсыг зорьж холыг бодон явах нь нэн хялбаргүй бөгөөд замын зуур элдэв бэрхийг туулан өнгөрч, эцэстээ санасан газартаа хүрч хүссэн хэргээ бүтээгээд өөр бусдад тустай болох нь ердийн ёс. Их чадалтай явдал болой. Тэр ч байтугай эрхэм нөхөр минь чи анх гарахдаа хэлсэн зориглосон үгээ эргэцүүлэн бодвол ямар ч зовлон, бүгд жаргал мэт биш үү гэхэд Гилийн сэтгэл дахин сэргэж хоёул их л зоригтой болж, усны гүн ба мөрний төвийг барьж, нисэх мэт одов.

	Тэндээс Цөл, Гил хоёр Ангар мөрнийг гэтэлж, Енисей хэмээх их мөрөнд ойртон очив. Энэ мөрний эрэг ус нь их л уудам бөгөөд загасны аймгууд зай завсаргүй нүүдэллэн явж, амар амгаланг эдлэлцэн бүхий тул Цөл, Гил хоёр тэдний дундуур мөн ч санаа амар явсаар нэг өдөр нэг их мөсөөр цогцолсон боомтын дэргэд хүрэв. Боомтыг сахисан харуулын цэргүүд энэ хоёрыг угтан ирж, байцаан асуухад Гил явж бүхий байдлаа нэгд нэгэнгүй тоочин хэлж зам тавин өнгөрүүлэхийг гуйхад тэдгээр цэрэг хэлрүүн:

	— Танай хоёрыг тавин өнгөрүүлэхэд үл татгалзана. Гагцхүү энэ боомтыг өнгөрвөл умарт туйлын мөсөн далайн үүдэнд орно. Үүнд та хоёр зам мэдэхгүйн дээр энэ боомтын чанад этгээдийг сахисан нь мөсөн далайн хав хэмээх догшин аймгууд бөгөөд мөнөөхөн бидний этгээд сайтар байлдаж, түр завсарлаад байна. Тийнхүү манай эндээс боомтыг гарагчдыг тэд нар амьдаар залгин иддэг тул та хоёр айхгүй юу гэхэд Цөл хэлрүүн:

	— Бид үл айна. Боомтын үүдийг нээх ажаамуу гэхэд Гил их л айх боловч аргагүй дуугүй байтал тэдгээр загасан цэрэг:

	— Тийм бол өнгөртүгэй хэмээн боомтын үүдийг нээн өгөхөд Цөл, Гил хоёр шууд гарч одов. Тэрхүү боомтыг гараад Цөл, Гилдээ ийн хэлрүүн:

	— Би санавал тэр хав хэмээх аймаг нь усны доторх дайсан тул бид урьдын адил усны төвийг барин явж үл болох биз ээ. Тиймийн тул усны эргийн доогуур буюу газар лугаа наалдан явбал сайн гэхэд Гил хэлрүүн:

	— Тэд хаана байдгийг бид яаж мэдэх вэ. Би санавал урьдын адил усны голыг барьж явбал сайн мэт. Цөл хэлрүүн:

	— Тэр ч арай болохгүй биз. Эрхбиш усны доогуур одвол сайн мэт гэхэд Гил хэлрүүн:

	— Би эрхбиш усны төвийг барина. Чи хэрхэн явбал явтугай. Би чамайг дагаж явснаас ийм зовлонгуудыг үзэж байна гэхэд Цөл хэлрүүн:

	— Ай нөхөр чи тийм үг битгий хэл. Чи бид хоёр нэгэнт бусдын газар явж бүхий тул бие биеэ түшиж харгалзан явбал зохих бүлгээ. Юунд өөр өөрийн дураар явахад хүрэх вэ гэхэд Гил юуг ч сонсолгүй харвасан сум мэт арилан одов. Цөл түүнийг мөн тэвчиж үл чадах тул хойноос нь дагалдан холхноос харсаар явав. Тэндээс мөсөн далайн хав загаснууд хэсэг хэсэг, бүлэг бүлгээр усны хоёр этгээдийг барьж олон загасыг дундаа хураан агнаж явна. Үүнд Гил юуг ч хайхралгүй усны төвийг барьж явсаар хараахан тэдгээр хав загасны аманд орох замаар одоход нэг хэсэг хав загас амаа ангайлган өөдөөс нь угтаж ирэв. Үүнд Цөл түүнийг үзээд яаран мэгдэн Гилийг нэхэн ирж, татан бариад сэмхэн ийн хэлрүүн:

	— Нөхөр чи өмнөө байгаа юмыг харахгүй байна уу? Юунд дэмий л сэрэмжгүй зүтгэлдэн явна гэхэд Гил сая дээш харж үзвэл дэргэд нь маш аймшигтай амьтан нүдээ бүлтийлгэн амаа ангайж, шүдээ ярзайлган байхыг үзээд их л айн цочиж, сая аюулд учрахад хүрснээ мэдэж Цөлд их л баярлан хоёул яаран доош харвасан сум мэт усны ёроолд далдлан оров. Тийнхүү тэдгээр олон аймшигт амьтдын гэдэсний доогуур далдлан явсаар умарт их мөсөн далайн төвийн газраа ойртов. Тийнхүү энэ их мөсөн далайд хүрч үзвэл ус нь тэсгим хүйтэн бөгөөд яс чөмгөнд нэвтэрнэ. Дөрвөн зүг найман зовхист мөсөн уулс огторгуй тулан цогцлоод, уул хад мэт бөөн бөөн мөс урсан ирээд түс тас гэж мөргөлдөхөд тас няс гэгч чимээ гарч буурцаг буудай болон дөрвөн зүгт сарнина. Энэ мэт аймшигтай мөсөн уулс харшилдан байхад үнэхээр түүний дундуур ямар ч амьтан нэвтрэн гарах нь туйлын бэрх ажээ. Үүнд Цөл, Гил хоёр тэр мэт мөсөн уулсын байлдаан харгалдааны газар ирээд чухам хэрхэн түүнээс өнгөрөхийг мэдэхгүй гайхалдан байтал гэнэт нэг их мөсөн уул баруун өмнөөс урсан ирээд, зүүн хойш зүглэж, ойр хавийн хамаг мөсийг цөм хэмхлэн няцалж, зайлуулан түлхэж, нэг их зам нээн явахад Цөл, Гил хоёр тэрхүү завшаанд завдаж, түүний хойно наалдах мэт дагалдан тэдгээр олон харшилдан бүхий мөсний дундуур гарч одов. Тэндээс түүнийг гэтлээд, ийш тийш харвал урьдын мэт догшин ширүүн мөснүүд харшилдан хямралдах нь гайгүй болсон боловч мөсөн уулсын хязгаар нь мөн ч харагдахгүй байсаар байна. Гил Цөлд ийн хэлрүүн:

	— За нөхөр чи бид хоёр энэхүү аюулт далайн дунд ирээд нэг ч сайн юм үзэж сайхан хэрэг тохиолдсонгүй. Цаг ямагт аюул гамшигт учирч үхэх төрөхийн завсарт явж байна. Одоо бас цааш явах уу эсвэл нутагтаа буцах уу? гэхэд Цөл хэлрүүн:

	— Ай нөхөр минь тэр тийм биш. Бид нэгэнт түмэн бэрх мянган аюулыг гэтэлж энэ өдөр энд хүрч ирээд одоо буцахын санал өвөрлөх нь хараахан зохилдохгүй хэрэг. Харин үүнээс цааш нэгэн хэдэн алхам явбал магад сайн сайхан юм үзэж аюул эмээлгүй амар сайхны оронд хүрэх биз ээ. Тиймийн тул нөхөр минь бүү их гиюүрч шантрагтун гэхэд Гил мөн аргагүй болж, Цөлийг дагалдан цааш одов.

	Тэндээс нэлээд явж, Гил гэнэт дуудан өгүүлрүүн:

	— Нөхөр минь чи түүнийг хар. Тэр хойно ямар сайхан гэрэл татаж байна вэ гэхэд Цөл тэр зүг тэргүүнийг өргөж үзвэл умарт дор огторгуйн дээр улаан өнгийн их туяа татаж туяаны дотроос таван өнгийц солонгын гэрэл сацраад дөрвөн зүг найман зовхист өнгө бүрийн гайхамшигт үзэгдэл зохицож, үнэхээр нэгэн өнгө үзэсгэлэн бүрдсэн ертөнцийн байдал үзэгдэхэд Цөл их баясан ийн хэлрүүн:

	— Нөхөр минь түргэн явсугай. Тэр харагдаж байгаа зүйл гадаад далайн гайхамшигт орон биз ээ гэж хоёул түүнийг чиглэж нисэх мэт одов. Тэр гэрлийг чиглэж, нэлээд удаан яваад гэрэлд тулж хүрвэл нэгэн их мөсөн уулсаар цогцолсон тэнгэр тулам хаалга байх бөгөөд түүний дээр нь алтан үсгээр «Гадаад их номхон далайн хаалга» гэж бичжээ.

	Түүнээс Цөл, Гил хоёр их л баярлан одоо ч санасан газартаа амьд мэнд хүрч ирлээ гэж хоёул сая тэр хаалгаар орон очтол хаалганы дотоод этгээдэд хоёр их загасан баатар зогсжээ. Түүнийг үзвэл нүд нь гал цахилгаан мэт, шүд нь яралзаж, соёо нь цухалзан, ам нь ангалзан, хэл нь булталзана. Биедээ хөх гэрлийн хавтсан хуяг өмсөж нуруундаа замбага мэт далавчтай ажгуу.

	Цөл, Гил хоёр түүнийг үзээд, их л айн урагш одох, хойш буцах алиныг ч мэдэхгүй гайхан байтал гэнэт тэр хоёр загас эдний хоёрыг үзээд, ийнхүү зандчин асууруун:

	— Та хоёр аль газрын амьтад вэ? Ямар хэрэгтэй манай боомтыг сэмхэн өнгөрөн явна вэ? гэхэд Цөл урагш давшиж, ёслон өгүүлрүүн:

	— Өчүүхэн бид бол Ази тивийн Хэнтий нурууны нэгэн өчүүхэн голын загас бүлгээ. Тухайлан гадаад их далайн оронд ирж, эндэхийн эрдэм соёлын байдлыг үзэж гэгээн соёлд шүтсүгэй хэмээн тийнхүү түмэн ус, мянган голыг гаталж, тоо томшгүй зовлон зүдүүрийг үзэж, энэ өдөр энд хүрч ирсэн тул нигүүлсэн өршөөж, их боомтыг өнгөрүүлнэ үү гэхэд тэр загасан баатар ийн хэлрүүн:

	— Тийм бол манай их даргатай учирч далайд явах зөвшөөрлийг авбал зохино гэхэд Цөл хэлрүүн:

	— Өчүүхэн бид эндэхийн даргыг сайтар мэдэхгүйн тул хэрхсүгэй гэхэд нэг нь хэлрүүн:

	— Та хоёр намайг дагаж явагтун. Би та хоёрыг аваачиж учруулсугай гэхэд Цөл, Гил хоёр:

	— За хэмээн даган явав. Тэндээс нэлээд явж удалгүй нэг их далайн ой шугуй учирч, зай завсаргүй далайн өвс мод ургасан байх тул түүний дээгүүр нь дэгдэн өнгөрөхөд тэр шугуйн цаад этгээдэд маш олон загасан хүүхэд цугларч зарим нь цагаан ба хөх, шар хайрстай бөгөөд хайрс хавтаснаас нь гэрэл туяа цацарч, зэрэглэн жагсаж наадан байгаа нь маш сайхан, үзэсгэлэнтэй нь өгүүлшгүй. Үүнд тэр баатар эр тэдний дундуур ажиггүй чиглэн одоход хоёул мөн зүрх гарган дагалдан явна. Тэдгээр олон загасан хүүхэд загасан охид энэ хоёрыг үзэж, инээх нь инээлдэн, гайхах нь гайхалцан, шивнэх нь шивнэлдэн байна. Тэндээс удалгүй нэгэн их шилэн харшид хүрвэл энэ харш нь цаглашгүй өндөр бөгөөд дөрвөн зүгт гэрэл цацарч, эргэн тойрон түмэн зүйлийн бодис, буман зүйлийн цэцэг дэлгэрээд, асар сайхан байдал нь сэтгэл зүрхийг хөдөлгөнө.

	Цөл, Гил хоёр тэр баатрыг дагасаар шилэн харшийн үүднээ хүрэхэд алтан хайрстай, мөнгөн хавтастай загаснууд, таван өнгийн эрдэнийн хуягт зүйл бүрийн догшин ширүүн дүрстэй загасан аймгууд жагсан зогсжээ. Тийнхүү тэдний дундуур орон явж нэлээд болсны хойно гэнэт тэр баруун хойд этгээдэд цэл буурал толгойтой өвгөн загас сууж байхад тэр баатар энэ хоёрыг дагуулан очиж ийн хэлрүүн:

	— Бид далайн боомтыг сахин байтал ийм хоёр зүс буруу загас ирсэн тул тухайлан хүргэн ирлээ. Хэрхэн шийтгэхийг заана уу гэхэд төр өвгөн Цөл, Гил хоёрыг нэгэн зэрэг үзээд ийн асууруун:

	— Та хоёр аль усны ямар нэртэй загас вэ? Юун учир манай их далайд ирсэн бэ? гэхэд Цөл яаран урагш давшиж ёслон өгүүлрүүн:

	— Өчүүхэн бид гэгч хол орны буурай аймаг болой. Манай нутаг бол Ази тивийн халх орны Туул хэмээх гол бөгөөд төрснөөс янагш их далайн гайхамшиг боловсролт алдрыг сонсож, энэ оронд нэгэнтээ ирж, эндэхийн хамаг гайхамшигтай байдал явдлыг үзэж мэдээд, манай бага буурай орны олон түмэнд нэвтрүүлэн таниулбал, нэгд их далайн эрдэм боловсролын гайхамшигт алдар улмаар дэлгэрч, хоёрт өчүүхэн бидний буурай аймаг их далайн гэгээн гэрэл тунгалаг эрдэм хүртэх нь юутай магад хэмээн тийнхүү үүнийг зорилт болгон, нэгэн сэтгэл, чин зоригийг барьж, түмэн бэрх, мянган зовлонг үзэж энэ өдөр энд хүрч ирсэн тул олдвол нигүүлсэн өршөөж, ихэд тусламж үзүүлэн соёрхох ажаамуу гэхэд тэр өвгөн түүнийг сонсоод, урт сахлаа хэдэнтээ шувтраад, ха- ха хэмээн инээж ийн хэлрүүн:

	— Сайн сайн. Та хоёрын их зориг үнэхээр сайшаалтай тул манай далайн орныг зорчин үзээд буцаж болно гээд баруун этгээдэд зогссон нэг Сүмбэ загасанд ийн хэлрүүн:

	— Чиний бие энэ хоёрыг дагуулж, далайн дорно дахины хамаг эрдэнэсийн сан үзэсгэлэнгийн зүйл хийгээд ургамлын аймаг, хорхойн аймаг тэргүүтнийг цөм бүрэн үзүүлэгтүн. Бас энэ хоёрын идэх өмсөхийг далайн сангаас нийлүүлэн олготугай гэхэд Сүмбэ загас:

	— За гээд энэ хоёрыг дуудан, явцгаая гэхэд Цөл, Гил хоёр их л баярлан дахин ёслон талархаж, түүнийг дагаж одов. Тэндээс Цөл, Гил хоёр тэрхүү загасыг дагаад шилэн харшаас гарч явсаар нэгэн их хасын хүрээлэнд ирээд, бас түүний дотор алтан загасны хайрсаар байгуулсан гоёмсог сайхан тасалгаанд орвол хэд хэдэн ажлын загас байх бөгөөд их ширээний дээр зүйл бүрийн амтат идээ ба хорхой ямаалжийн мах тэргүүтнийг өнгө бүрийн цэцгийн тавагт бас өрсөн байна.

	Тэрхүү Сүмбэ загас, Цөл, Гилд ийн хэлрүүн:

	— За та хоёр энэхүү идээнээс идэж, энэхүү тасалгаанд биеэ амартугай. Маргаашаас эхлэн та хоёрыг дагуулж, элдэв үзэсгэлэнг үзүүлнэ гэхэд хоёул:

	— За за гэв.

	Тэндээс тэр загас гарч одсоны хойно хоёул нэгэн их амарсны амьсгал татаж, үнэхээр гайхамшигт их далайн оронд ирж санасан хүссэнээ гүйцэтгэхийн завшааныг олсондоо тэсгэлгүй баярлан, тэдгээр амтат идээнээс идэж, амгалан жаргалантайгаар хоноглов.

	Түүнээс маргааш өглөө болж, Цөл, Гил хоёр эрт босож, идээ ундаанаа идэж суун, атал Сүмбэ загас орж ирээд:

	— За одоо явсугай гэхэд Цөл, Гил хоёр яаран мэгдэн тэрхүү загасыг дагаж хайрст харшаас гарч одов. Тэндээс тэрхүү загасыг дагаад нэг их ой цэцэрлэгийн дундуур орон очихуйд энэхүү ой цэцэрлэгийн гайхамшигтай нь орчлонгийн оронд хосгүй ажээ. Эргэн тойрон эрдэнэсийн цэцэг дэлгээд, элдэв зүйлийн бодисын мод ургаад, эрвэн цэрвэн хасын мөчир сүлжиж, энд тэнд нь тогосын намаа намилзана. Сүмбэ, Цөл, Гил хоёрт ийн өгүүлрүүн:

	— Энэ бол манай далайн орны эрдэнэт цэцэрлэгийн ой байна. Үүний дотор хүний ертөнцөд үгүй гайхамшигт ургамлын зүйл цөм бүрэн байна.

	Та хоёр сайтар ажиглаж яваарай гэхэд Цөл, Гил хоёр дахин дахин:

	— За за гэж түүнийг дагасаар нэгэн их цэцэг навчаар бүрхсэн хаалгаар хүрч тэрхүү хаалгыг орон үзтэл гайхамшигт их ногоон гэрэл цацрав. Улам дотогш явах бүр улам тунгалаг болсоор нэг их цэцгийн оргилд хүрэв. Энэхүү оргилын уудам нь цаглашгүй их бөгөөд найман зүгээс нь найман өнгийн туяа гэрэл бүрхэж, түүний дээр нь түмэн зүйлийн бодис бүрэн төгс ургажээ. Түүний гадуур нь улаан өнгийн шүрэн цэцгүүд мод бургас мэт мөчирлөн соёолоод, угсаа угсаагаар зэрэглэн хүрээлээд, навч навчис бүрхээн бүтээж, чигжүү чигжүүгээр шахалцан цогцлоод арвайн сарвайн, сагсайн ургажээ. Усны туяа нарны гэрэл харгалдан ирээд, биед нь туссанаас улаан өнгийн гэрэл болон цацарч, өнгө бүрийн солонго болон татна. Түүнээс дотогш орж үзвэл ногоон өнгийн ганган цэцгүүд номин эрдэнэ мэт үзэсгэлэнтэйеэ бүтэж, төнтгөр мөндгөр цэцэг дэлгээд, хэсэг хэсгээр давхарлан оршсон нь хэвлэн нягтарсан хаднуудын шинжтэй. Түүний чанадад зүйл бүрийн тана сувдын цэцгүүд тал талд зай завсаргүй ургаад, мөглөг мөглөгөөр хэлхсэн мэт мөсний цогцос цогцолсон адил маш үзэсгэлэнтэйгээр бүтэж, түүний дээрээс нь түмэн зурвас цагаан гэрэл цацарч, бүх далайн орныг гэрэлтүүлнэ. Тэдний завсраар оронго хэмээх олон мөчирт ургамал, ой жалга дүүрэн ургаж, олон зүйлийн мөчрөө дэлгэн сэлгээж, зүүн баруун тийш эргүүлэн тойруулан барсын сүүл мэт байн байн гуядаж, ирвэсийн сахал мэт зүсэн тийшээ хөдөлж, эрээн мяраанаар эргэлдэн байна. Үсэнсэр хэмээх өнгийн ургамал нь энд тэнд багсран ургаж, алтан өнгөт сор нь гялс гялс гэж мөнгөн өнгөт сор нь мөлис мөлис гэж булганы үс мэт бутран, хэрмийн сүүл мэт хийснэ. Бас бус эвэрт өвс, үст навч харгуу чаргай сайман дэлбэ зэргийн ургамлууд зай завсаргүй бөгөөд усан удвал нь хундан өнгөтэйгөөр ургаж улаан бадам нь дөрвөн зүгт найгалзана. Билэг сүт хэмээх навч нь биндэрьяаны гэрлийг цацруулж, билгүүн шижим мэт хүрээ татан ургаж байна. Тийнхүү эдгээр цэцэг навч, мод өвсний дундуур зугаацан таалан явсаар чанагш, амьтны дүрс ургамлын дунд хүрвэл бар эрээн барзгар догшин өвснүүд нь багсран багсран ургаж, байдал өнгө зохицсон унан гунан навчууд нь зүг бүрд жагсалцан дэлгэрчээ. Арслан дүртэй адар бараан ургамал нь энд тэнд хөвхөлзөн сэвхэлзээд, зүйл бүрийн араатан жигүүртнийг дүрсэлсэн ургамлууд нь зүг зүгт ангилан ялгарч ургасан байна. Түүнээс чанагш их далайн хамгийн догшин амьтны хүрээлэнд хүрч үзвэл ган хошуут далайн нохой нь гадуур дотуур ангалзан шумбаад, зэс хошуут жихүүн загас нь зүүн тийш, баруун тийш харвалдан явна. Төмөр толгойт тэмээн загас нь түүний дундуур мөргөлдөн дайраад, түмэн хайрст билгүүн загас нь зүг зүгт зайлан одно. Арслан тэргүүнт матар загас нь амаа ангайн шүдээ ярзайлгаж, албин нүдэт хяламгай загас нь арван зүгийг анхааран явна. Царил хошуут цагариг загас нь цаагуур наагуур цавчлан дайраад, цагаан буурал мөнгөн загас нь цасны өвгөн шиг салхилан умбана. Шудар дайрагч суман загас нь сулхан биетнийг шувт харваад, сурамгай хурц мэргэн загас нь суваг жалгаар шумбан зайлна. Элгэн амт эрээн загас нь үүгээр түүгээр эрслэн явахад эсрийн зулайт туулай загас нь эндээ тэндээ нуугдан явна. Мянган далавчит манхаг загас нь мөргөлдөн шөргөлөн харван ирэхэд мөнх биет тэнэгэр загас нь тулан байлдан угтан хүлээнэ. Гурван биет могой загас нь гулбилзан сулбилзан мэдэгдэлгүй явахад, гурван сүүлт номин загас нь голыг дагаж зайлан арилна. Дүгрэг толгойт дэгээ загас нь түлхгэр биеэ гэдийхэд түмэн зүйлийн жижигхэн загас түүний хайрсанд хавчигдан үхнэ. Алаг нүдэт азарган загас нь аюулт амаа нээхэд, асар олон бяцхан загас агшин зуур арилж сөнөнө. Тэндээс Цөл, Гил хоёр энэ мэт догшин ширүүн амьтдыг үзээд баахан айх сэтгэл төрж, байтал гэнэт далайн ус тэнгэр тулам долгилж, давхар давлагаа нь уул хад мэт ирэхэд Сүмбэ загас яаран мэгдэн ийн хэлрүүн:

	— Түргэн зайл. Түргэн зайл. Далайн аварга загас айсуй гэхэд Цөл, Гил хоёр их л цочиж санд мэнд Сүмбийг дагалдан нэлээд хол зайлаад, сая эргэж харвал нэгэн их уул мэт загас, нуур мэт амаа ангайлган цахилгаан мэт нүдээ бүлтийлгэн ар шилээсээ арван алд урт ус цоргиулан годгодуулж, явж бүхий нь үнэхээр аймшигтай байна. Үүнд Цөл, Гил хоёр айсны хүчинд асар хол зайлан гарч нэг их арлын дэргэд хүрч зузаан намагт орон нуугджээ. Тэндээс нэлээд нам гүм болсны хойно сая дээш гарч харвал тэрхүү далайн аварга нь цааш оджээ. Үүнд сая бага амаржиж, өнөөх удирдагч загасаа эрвэл үзэгдэхгүй болсон тул хоёул аргагүй болоод далай дээр гарч дөрвөн зүгт бараадан харж байтал гэнэт шүрд хэмээх их ширүүн салхи ирж, эгшин зуур далайн усыг огторгуйд тултал сорон дээш аваачихад Цөл, Гил хоёр зайлж завдсангүй түүнийг дагалдан тэнгэрт хөөрөв.

	Тэндээс тэрхүү соруулын усыг дагалдан огторгуйд гарч, үүл манангийн дээгүүр явсаар нэгэн газар хүрч, гэнэт тэрхүү ус нь цутгах мэт доошоо унахад тогтож чадсангүй дагалдан газар дээр буув. Тэрхүү буусан ус нь их үер болон зүг зүгт урсахад хоёул мөн түүнийг даган урсан оджээ. Урссан ус нь их л ширүүн догшин бөгөөд заримдаа гуу жалгад цутган орж, заримдаа уруу газар маш түргэн урсан бууна. Тэндээс Цөл эргэн урван өнхрөн тойрон явсаар нэгэнт муужирч байтал гэнэт бие нь тогтож усны байдал намжихад үзвэл нэг их голд орсон ажээ. Бас ийш тийшээ харвал маш олон загас явж бүхий тул Цөл яаран нэгэн загасыг нэхэн очиж энэ ямар нэртэй ус вэ гэхэд тэр загас хэлрүүн:

	— Энэ нь Орхон гол гэгч билээ. Та энэ газрын загас биш үү? гэхэд Цөл түүнийг сонсоод, ихэд баярлан тэрхүү загасанд явдал учраа цөм хэлэхэд тэр загас мөн ихэд гайхан:

	— Тийм бөгөөс танай нөхөр хаана вэ? гэхэд Цөл гэнэт санаанд орж, Гилээ үгүйлбэл үгүй болсон тул түүнийг алдсанаа сая мэдэж аргагүй болоод, тэрхүү загасан нөхөр лүгээ хэлэлцсээр хуучин нутаг Туулдаа буцаж ирэхэд түүний ах дүү, амраг садан, хань нь цөм бүгд цугларан ирж, их л баяр баясгалан бололцож, Цөл явсан явдал, үзсэн үзэгдэл бүхнийг тоочин хэлж бүгдээр далайн байдлыг мэдээд их шагшин гайхалцаж амар сайхандаа жаргажээ.

